
৭৭০
ছড়ার ছবি





অসীম আকাশ মিলেছে ওর বাসার সীমানাতে—

ওই অজানা জড়িয়ে আছে জানাশোনার সাথে।

তেমনি ওরা ঘরের পথিক, ঘরের দিকে চলে

যেথায় ওদের তুল্সিতলায় সন্ধ্যাপ্রদীপ জ্বলে।

দাঁড়ের শব্দ ক্ষীণ হয়ে যায় ধীরে,

মিলায় সুদূর নীরে।

সেদিন দিনের অবসানে সজল মেঘের ছায়ে

আমার চলার ঠিকানা নাই, ওরা চলল গাঁয়ে।






আলমোড়া

জ্যৈষ্ঠ ১৩৪৪








আকাশপ্রদীপ








অন্ধকারের সিন্ধুতীরে একলাটি ওই মেয়ে

আলোর নৌকা ভাসিয়ে দিল আকাশ-পানে চেয়ে

মা যে তাহার স্বর্গে গেছে, এই কথা সে জানে—

ওই প্রদীপের খেয়া বেয়ে আসবে ঘরের পানে।

পৃথিবীতে অসংখ্য লোক, অগণ্য তার পথ,

অজানা দেশ কত আছে, অচেনা পর্বত—

তারি মধ্যে স্বর্গ থেকে ছোট্ট ঘরের কোণ

যায় কি দেখা যেথায় থাকে দুটিতে ভাই বোন?

মা কি তাদের খুঁজে খুঁজে বেড়ায় অন্ধকারে,

তারায় তারায় পথ হারিয়ে যায় শূন্যের পারে?

মেয়ের হাতে একটি আলো জ্বালিয়ে দিল রেখে—

সেই আলো মা নেবে চিনে অসীম দূরের থেকে।

ঘুমের মধ্যে আসবে ওদের চুমো খাবার তরে

রাতে রাতে মা-হারা সেই বিছানাটির ’পরে।






পতিসর

৮ শ্রাবণ ১৩৪৪

		 এই পাতা শেষ সম্পাদিত হয়েছে ০৫:৩৯টার সময়, ১২ সেপ্টেম্বর ২০২৩ তারিখে।
	লেখাগুলো ক্রিয়েটিভ কমন্স অ্যাট্রিবিউশন/শেয়ার-আলাইক লাইসেন্সের আওতাভুক্ত; এর সাথে বাড়তি শর্ত প্রযোজ্য হতে পারে। এই সাইট ব্যবহার করার মাধ্যমে, আপনি এটি ব্যবহারের শর্তাবলী ও এর গোপনীয়তা নীতির সাথে সম্মত হচ্ছেন।

